
Styret har ordet  

Kolset Krins utviklingslag skal vere pådrivar for felles positive saker som er utviklande for 

laget sitt geografiske virkeområde. ( Frå vedtektene § 1 Føremålet )  

Sosiale aktivitetar innad i bygdene og påverking av saker som står på det politiske sakskartet 

er viktige oppgåver som KKU engasjerer seg i, og som er med på å gjere bygdene våre til ein 

trygg og god plass å bu og vekse opp . 

 

Gjennom Kolset Tidende ynskjer vi å presentere aktuelle saker og vise fram litt av aktiviteten 

i bygdene våre. Vi håpar at de gledar dykk over den lokale avisa som de fann i postkassa idag.  

Stor dugnadsinnsats har gjort Gloføyk til ein flott plass for både bygdafolk og turistar. Planer 

for vidare utvikling er godkjende og snart klare for oppstart. Viktig å følgje med om 

arbeidsgruppa inviterer til dugnad ! 

Nærmiljøgruppa som har ansvar for vedlikehald av anlegget rundt Kolset oppvekst, er aktiv 

igjen. Gruppa har søkt om kommunal støtte til nye leikeapparat, som skal plasserast i 

ballbingen. 

Fleirbruksbana har alt vore i bruk nokre år, og servicebygget er snart på plass. Dette skal 

brukast til lager av utstyr til bana, samt kiosk.  

Den årlege dugnaden som skulle vere søndag 23.april, vart utsett pga dårleg ver. Nytt 

tidspunkt kjem! Viktig at vi er med på vedlikehold av anlegget, ryddar og gjer det fint til 

 17. mai og sommarsesongen. 

Det er mange prosjekt på gang og det meste som skal gjerast, er dugnadsarbeid. Vi fekk som 

vi tidlegare har informert om, midlar til diskgolfbane. Etter vurdering kom vi til at stort  

arbeidspress gjer det vanskeleg å finne tid og kompetanse til å starte opp dette prosjektet. 

Styret har difor bestemt at ein søkjer om overføring av desse midlane til andre påbegynte 

prosjekt. Søknaden er inne til handsaming.  

Av andre viktige saker som er på arbeidsplanen vår er : 

-  Oppdateringskurs i fyrstehjelp og bruk av hjartestartaren 

-  Trygg skuleveg – utbetring av skulevegen til Davik 

-  Framtidig bruk av Kolset oppvekst  –  skulen er lagt ned, men korleis kan vi sikre at bygda  

    likevel har bygget som samlingsplass i framtida ?     

-   KKU vart òg oppmoda av årsmøtet å velje ein komitè til bygdakveld igjen.  

 

Styret for KKU er slik samansett : 

Astrid E Olsbø – leiar 

Steffen Lofnes – nestleiar 

Stig Petter Furnes – sekretær 

Espen Gulliksen – kasserar 

Thomas Leirgulen – styremedlem 

Hege Barstad – styremedlem  

Irene Storøy – vara           

                                                                                                     Vi ynskjer alle ei fin 17. mai feiring ! 

KOLSET BARNEHAGE 

Kolset barnehage har 9 barn i alderen 2-5 år. Vi har det kjekt i barnehagen og jobbar for fullt 

med ulike aktivitetar. Dette er noko av det vi har gjort på etter nyttår: 

 

Karneval: Vi har hatt Kardemommeby som tema i vinter, og på 

karnevalet kledde vi oss ut som Folk og røvarar i Kardemommeby.  

 

 

 

Påskefrukost: Siste veka før påske inviterte vi foreldre og småsøsken til å kome og ete frukost med 

oss i barnehagen. Det var dekka buffet med god mat og drikke 

 

 

 

Påske-egg jakt: Fredag før påskeveka fekk vi brev frå påskeharen. Nokon 

hadde tatt egget hans – vi måtte ut og leite. Vi fann spor å følge og vi fann 

eit egg fullt av sjokolade 

 

 

 

 

 

Første veka i mai skal vi i Blålida og sjå på sauer og lam. Vi skal og ein tur i Øyna og sjå på geitene. 

Dette blir kjekt.  

Vi øver på songar til 17. mai, og det blir veldig spennande å feire 

nasjonaldagen  

Ny, ung familie i Solfrid og Karl-huset 

Andrea (25), Thomas (30) og Luca (2) er no lukkelege eigarar av huset i Dalen. Kolset 

Tidende har slege av ein prat med det unge paret, og i tillegg blitt kjend med Luca, ein 

livleg gut med stor interesse for traktorar og firehjulingar. 

Andrea Østheim blir 26 år i juli, og ho er trønder. Familien hennar bur i sentrum på øya 

Frøya, og der voks Andrea opp saman med to eldre sysken. Barne- og ungdomsskulen gjekk 

ho der, men den vidaregåande skulen ligg på øya Hitra. Mellom dei to øyane er der tunnel, 

og ho kunne bu heime. Linja Andrea valde, heiter service og samferdsle, og det vart 

grunnkurs og VK 1 der. Så var tida komen for å bli lærling, og då flytta ho til Trondheim, der 

ho fekk lærlingplass i Skatteetaten. Tida i Skatteetaten var spennande og fin, så etter å ha 

teke fagbrev for kontor og administrasjon, ville ho gjerne halde fram der. Dessverre skulle 

etaten omorganiserast, og jobbane som var aktuelle, vart flytta nordover. 

Andrea bestemte seg då for å flytte tilbake til Frøya og fekk jobb på Coop Extra på Hitra. Ved 

sida av arbeidet der tok ho to fag, historie og norsk. Tanken var å få seg jobb som passa 

betre for fagbrevet kontor og administrasjon, men så møtte ho ein nordfjording, og det vart 

snakk om flytting. I mars 2020 vart postadressa Rugsund, og som vi alle hugsar,  kom Corona 

med full nedstenging rett etterpå. Dermed kom ikkje Andrea seg i jobb her før dette skjedde, 

men paret fekk gode nyhende, dei skulle få baby. Luca er fødd i -21, og Andrea vart sjølvsagt 

heimeverande dei første månadene. Men då det var Thomas sin tur å ha pappaperm, fekk 

Andrea eit vikariat i Svelgen barnehage. Dette fall i smak, og sidan det ikkje er så mange 

jobbar her innan kontor og administrasjon, kan ho tenkje seg å halde fram med arbeid i 

barnehage. 

Luca er no to år, og i mars -22 byrja han i barnehagen i Kolset. Det er kome ein regel om at 

foreldre ikkje skal jobbe der ungane har sin plass, så Andrea har no to dagar for veka i 

barnehagen på Davik. Sjølvsagt måtte vi stille spørsmålet om trivsel her, og heldigvis er 

svaret positivt. Ho saknar familie og venner i Trøndelag og gleder seg til sommarferien. 

Barnehagen er stengd i 4 veker, og då går turen til Frøya. 

Thomas kjenner vi alle godt frå barne- og ungdomstid her i bygdene våre, men kva har han 

gjort etter ungdomsskulen på Davik? Han gjekk eitt år på teknikk og industriell produksjon i 

Måløy, men fordi han var skuletrøtt, byrja han å arbeide i skogen med faren. Fysisk arbeid 

ute i naturen var mykje betre enn skulebenken! Etter to år starta han eige selskap og fekk 

skogryddingsoppdrag for Statnett på Askøy. Då dette oppdraget var ferdig, var det ikkje så 

lett å få nye kontraktar, så Thomas flytta heim og byrja å jobbe hos K. Strømmen. Der var 

han i tre år, og samstundes byrja han og Runar  å arbeide med ein ny ide, kvileheim for 

rognkjekser. Det såg lenge lovande ut, men det var vanskeleg å få det kostnadseffektivt, og 

begge karane hadde fått nye tankar om kva yrke dei ville ha vidare. Runar ville ta 

styrmannsutdanning, og Thomas ville inn i oppdrettseventyret. 

Då gjekk turen til Hitra, der han hadde fått arbeid som teknikar i Lerøy Midt, og etter fire 

månader fekk han tilbod om å bli nestleiar. Thomas takka ja, og han blei verande på Hitra i 

nesten tre år. Arbeidet var spennande, og då han vart kjend med ei flott jente, som også 

jobba på Hitra, var det berre velstand. Det vart noko vidareutdanning og i denne tida. 

Thomas hadde fagbrev innan aqua, og no vart det leiarutdanning gjennom Nordnorsk 

Lederutvikling i Tromsø. Dette vart gjennomført med undervisning ei veke no og då.  

Thomas kom i kontakt med mange oppdrettarar, og kjennskapen med Johannes Møgster i 

Austevoll vart avgjerande for vidare framgang. Møgster skulle starte opp anlegg i Frøysjøen, 

og han trong nokon til å leie arbeidet med oppbygginga. Thomas slo til, og i mars vart det 

flytting til Rugsund. Han og Andrea fekk leige hos Albert Bakke, og arbeidet med 

anleggsstruktur og tilsetjing av folk tok til. Dette selskapet heiter no Havkar, og fleire frå 

bygdene våre jobbar der, men Thomas har gått vidare. 

Ode Bremanger heiter det nye selskapet, og no er det torsk som er i anlegget Svartekari på 

Davik. Thomas er driftsleiar, og førebels har han 7 tilsette. Dei har allereie selt 100-vis av 

tonn med flott torsk til verda, og til all lukke har det ikkje vore sjukdom på fisken, han veks 

fort og har god kondisjon. 

Leilegheita hos Albert var i minste laget for familien på tre, og då dei fekk vite at huset i 

Dalen ville bli lagt ut for sal, var det enkelt å bestemme seg for kjøp. Dei flytta inn i juli -22, 

og Thomas gjekk straks i gong med litt riving og gjenoppbygging. Dei har planar for både 

inne- og uteområdet, men dette prosjektet kjem nok til å vare ei stund. Kolset Tidende 

ønskjer familien hjerteleg  velkomne på Kolset og lukke til med planane for heimen deira. 

Svingom og sosiale samvære 

Vårhalvåret går mot slutten, og det er tid for ein liten rapport frå dansetrimmen vår. Vi er 

blitt færre aktive dansarar, men medlemstalet er om lag det same. I vår alder er det 

naturleg at nokre slit med helsa, så vi håper i det lengste på nye, aktive dansetrimmarar. 

Årsmøtet vart halde 24.01.23, og det var 15 som møtte. Ei innkoma sak var ønsket om å be 

Leirgulen Idrettslag å overta ansvaret for turstien i Blålida, og det vart samrøystes vedteke. 

Kan no opplyse at saka var oppe på årsmøtet i LIL, og det vart ja der og. 

 

Styret i Seniordansen ser no slik ut: 

Leiar: Brita Haugland 

Nestleiar: Kari Leirgulen 

Kasserar: Reidun Grande 

Skrivar: Bjørg D. Lofnes 

Styremedlem: Åshild Leirgulen 

Varamedlem: Kåre Solvang 
 

Samlingane våre er som før tysdagane i 

partalsveker kl 19-21. Etter ein time med 

trim smakar det med kaffipause og prat, og her er bilete er frå ein av desse pausane. Vi har 

ikkje alltid Carla-kake til kaffien, men heimebakst er vanleg. Halvtimen går veldig fort, og det 

gjer dansehalvtimen etterpå og. Til slutt samlar vi oss i ring, syng «Lev vel, så vil eg seia ……» 

og takkar for det kjekke samværet. 
 

Ein gong i halvåret er vi på søndagsbesøk på 

Klokkartunet, så 19. mars var vi der. Vi 

dansar både ring- og pardansar, og vi vel 

alltid fengande og lystig musikk. Bebuarane 

smiler og nynnar med og gjev uttrykk for at 

dei kosar seg. Denne gongen var det sett 

fram kaffi og kaker til oss alle, og praten 

gjekk livleg. «De må komme snart att» er  

alltid helsinga når vi må ta på heimveg, og vi takkar Klokkartunet for gjestfridom. 
 

28. mars var vi inviterte på stor feiring på Svelgen hotell. Det var Svelgen seniordans som 

bad inn til 20-årsjubileum. Dei var altså tidlegare ute enn vi, og det same var Bremanger 

seniordans. Alle aktive no og alle som har vore med før, var innbedde, så vi vart veldig 

mange rundt langborda på hotellet. Tallerkenrett og kaker stod på menyen, og det var 

underhaldning og helsingar frå gjestene. Brita framførte flott helsing med dikt frå oss og 

overrekte raude heklahjerte til alle dei aktive dansarane i Svelgen. Sjølvsagt vart det 

danseøkt til slutt, og ringen vart ekstra stor med så mange dansarar. 
 

Vi håper lesarane ser at vi har det sosialt og aktivt på dansetrimmen, og vi ønskjer å få med  

fleire, så kom og bli med oss!  

Nytt frå Leirgulen idrettslag 

Trimrom/styrkerom på Kolset: 

Det siste året har styret i LIL undersøkt moglegheitene for eit eige trimrom på Kolset. Vi har 

vore i kontakt med kommunen ang. dette, og har no fått grønt lys. Rommet som skal nyttast, 

er klasserommet som vender nedover mot bana, tidlegare 1.-4.klasserommet. Vi har 

kontakta eit knippe sambygdingar som har sagt seg villige til å bistå i planlegging av rom/kjøp 

av utstyr. Vi trur dette vil verte eit flott trimrom for bygda! For å finansiere innkjøp av både 

brukt og nytt utstyr, bestemte styret at overskotet frå quizen og trimbingoen i år skulle gå til 

dette prosjektet. 

 

Quiz:  

Skjærtorsdag arrangerte LIL quiz på Kolset. Mange deltakarar, god stemning og eit flott 

overskot på kr. 7800,- 

 

Trimbingo i påska:  

Den tradisjonelle trimbingoen gjekk av stabelen langfredag, med 107 solgte blokker. 

Vergudane var på vår side, og folk kosa seg både undervegs og oppe ved Blålidflaken. Her 

satt det deltakarar på kvar ei tue, og gjengen som solgte kaker og kaffi hadde hendene fulle! 

Vi stod att med eit totalt overskot på kr. 7980,-, fordelt likt på LIL og Flaken.  

Vi nytta den fine stunda til å dele ut premiar for fjelltrimmen, og både unge og ikkje fullt så 

unge deltakarar hausta både medaljar, premiar, og ikkje minst stor applaus for innsatsen ☺ 

 

 

 

Premiering av fjelltrimmen: 

I tillegg til å premiere eigne medlemmar i kategorien barn (t.o.m 16 år) har LIL også premiert 

ikkje-medlemmar i same kategori. Dette ynskjer vi å fortsetje med, det er kjekt å sjå at også 

barn og unge som ikkje bur her finn vegen til turløypene våre! 

For å motivere til meir turgåing blant barn og unge i bygda, vil vi framover doble verdien på 

premiane til LIL sine medlemmar i kategorien barn.  

 



 
8 

 

Georeg: 
Georeg er eit registreringssystem for fjellturar, og vert nytta av idrettslag og organisasjonar 

som tilbyr «Fjelltrimmen». Dei andre idrettslaga i kommunen tilbyr dette, og LIL vurderer å 

gjere det same. Vi er i gong med å innhente erfaringar og informasjon. Georeg inneber at ein 

nyttar smarttelefon for å registrere seg på postane. For å ikkje ekskludere dei som ikkje har 

denne type mobil, eller ikkje har mobiltelefon, kjem vi (dersom vi går for Georeg) til å «køyre 

dobbelt» i ein overgongsfase, med registrering av poeng både via Georeg og bøker.  

 

Fjelltrimmen/barneløypene: 
1. mai byter vi bøkene på turmåla våre. Trimåret og poengsankinga for 2023 går fram til 1. 

mai 2024. Dersom veret er dårleg/mykje snø, kan det gå litt tid før bøkene vert bytta-men 

poenga dine vil likevel kome med på rett år. Dersom du tenkjer å ta turen til eit av turmåla i 

næraste framtid, ta gjerne kontakt med Kjell. Kanskje du kan hjelpe oss med å byte boka? 

 

Fjelltrimmen har bøker på følgjande turmål: 
Troda (varden) 10 poeng 

Raudalskammen (varden) 7 poeng 

Søndstua (varden) 5 poeng 

Raudalen (mur vest for selet til Hildegunn) 3 poeng 

Raudehaugen (hytta til Åshild, postkasse) 3 poeng 

Huldrehaugen (utedoen) 3 poeng 

Kyrahaugen (mur i nærleiken av hytta til Svein Inge) 3 poeng 

Skaravatnet (hytta til Knut) 2 poeng 

Gloføykvatnet (postkasse i løypa ved vatnet) 2 poeng 

Heidasteinane (postkasse, stien til Djupedalen) 2 poeng 

Djupedalen (hytta til Bjørg og Johan) 2 poeng 

Tongane (bislaget på forsamlingshuset) 1 poeng 

Skatestraumen (på stien frå Nygård mot Nygårdssetra) 1 poeng 

 

Barnefjelltrimmen har bøker på følgjande turmål: 
Tongane (bislaget på forsamlingshuset) 4 poeng 

Skatestraumen/Nygård (start ved avkøyrsla til Jan Inge) 3 poeng 

Mummisteinen (start ved grinda i Rabben) 2 poeng 

Hagen (skogsvegen frå lada til Solfrid) 2 poeng 

Storfurua (ovanfor Tordis, i løypa frå barnehagen) 1 poeng 

Hakkebakkeskogen (Stranda, i løypa frå trimstova) 2 poeng 

Øyna rundt (midtvegs i løypa, start ved Magne) 2 poeng 

Vågen/Ranhøgda (start ved garasjen ved kyrkja) 3 poeng 

Holten i Leira (i løypa mot Heidasteinane) 2 poeng 

Brauta (Blålida, løypa startar ved Geir) 3 poeng 

Bortnen (skogsvegen mot Bortnestøylen/Skaravatnet) 2 poeng 

Blålidvatnet (midtvegs i løypa, på tre) 2 poeng 

Grasrotandelen: 
Du kan støtte idrettslaget vårt ved å registrere deg via tippekortet ditt når du tippar hos 
Norsk Tipping. 7 % av summen du tippar for, vil då gå direkte til laget -og dermed kome tiltak 
i nærmiljøet til gode. Dette er heilt kostnadsfritt for deg. 
Vårt org.nr. er: 986124691 
 
Styret i LIL ser slik ut for 2023: 
Kjell Leirgulen  leiar 
Merete Kolseth nestleiar 
Therese Kolseth skrivar 
Espen Gulliksen kasserar 
Marcin Jarzabski styremedlem 
  



 
10 

 

SMALSARHORN SKULEMUSIKK 

Året 2022/2023 

Det har skjedd mykje kjekt i året som har gått. Vi fokuserer på det sosiale og ha det kjekt ilag. 
Øvingane er på måndagar frå 18.30 til 20.30 på Kolset oppvekst. Johnny Sælemyr er vår faste 
dirigent. Vi har kunna tilbydd trygge og kjekke øvingar til alle våre musikantar 
 
Aktiviteter:  
Vi hadde  basar i mars, Davik sitt 100(102) års jubileum i Davik kyrkje, vår eigen 
jubileumskonsert i Rugsund kyrkje 8. mai, Speling ved bautaen og i toget 17. mai, tur til Bø 
Sommarland 16-19 juni. 
 
26-28 august kom Phil Goodwin og Joe på besøk, der dei og Johnny Sælemyr hadde ei flott 
seminarhelg med Smalsarhorn, Davik og Flora Bremanger Brassband. Sjømataften på 
Dampen 27. august for dei vaksne vart ein svært vellukka kveld. Vi deltok på oktoberfest 
speling på Dampen 1. oktober for dei vaksne.  
 
I november gjennomførte vi den tradisjonelle julemessa  på Kolset ilag med 
musikkverkstaden,  der besøkstalet satte ny rekord.  Vi avslutta året med Jubileums 
musikkkafé 27. November på Kolset og deltok på julekonsert både på Davik og i Rugsund 
kyrkje. 
 
I tillegg til dette har vi hatt  kjekke seminaer for små og store. I løpet av året har det blitt 
arrangert aspirant øvingar i små grupper av Merete. Dette har vore bra for å styrke dei unge 
og skape speleglede. Det har vore aspirant samling i Florø med bading på havhesten, korps 
og aspirant treff for unge musikantar på Kolset. 
 
Ekstra stas dette året var å feire SSM sine 40 år, ilag med styret som starta Smalsarhorn 
Skulemuikk i 1982 
Magnar Storøy (leiar),Paul Midtbø (nestleiar),Turid Olsbø, (sekretær), Else Benæs (kasserar) 
og Bjørg Olsbø (styremedlem). Det vanka blomster til dei og jubileumsgåver til alle våre unge 
og eldre musikantar.  
Dette året har vi kjøpt inn korps t-skjorter til våre musikantar. Desse brukar vi på opptreden 
slik at alle er likt uniformerte. 
 
Den største overraskinga, var då vi fekk gåvekort frå Gjensidige stiftelsen på 192 000 kr rett 
før jul!  
 
Samansetting av Styret 2022 
Leiar: Merete  
Nestleiar: Therese 
Kasserar: Bodil  
Skrivar: Marie   
Styremedlem: Kristin 
Varamedlem: Linda Helen 

Rekrutteringsarbeid:  
Ein har annonsert i bygdeavisa Kolset tidende og framsnakka korpsglede for moglege 
framtidige musikantar i bygda. Merete  har teke seg av undervisning av aspirantane. Vi har 
fått med oss 3 nye aspiranter. William  Jan og Emilio har dette året vert med nokre onsdager 
i korte økter for å få innblikk i korpsverden. Frå hausten av starter vi opp med dei med 
grundigere undervising og meir «Leik og Spel». 
 
Samarbeid med andre korps:  
Smalsarhorn har dette året samarbeida med Davik musikklag. Dette har fungert bra og vore 
til glede for små og store. Vi har og vore litt i lag med FBBB på seminar, og det gav meirsmak. 
Korpstreff og aspirantsamlingar ilag med Svelgen og Florø har gjeve ekstra speleglede, til 
ungdomane våre. 
 
Styret i Smalsarhorn 2023/2024 
Leiar: Merete 
Nestleiar: Eirin 
Sekretær: Kristin  
Kasserer: Bodil 
Styremedlem: Hege  
Vara: Martin 
 
Vi vil takke alle musikantane som stiller opp og gjev bygda mange flotte musikkopplevingar 
gjennom året!Takk til foreldre, barn, støttemedlemmer og andre som støtter med 
engasjement, kakebakst  og anna når det trengs. Og takk til musikalsk leiar, Johnny Sælemyr 
for uvurderlig instruering. 

TERMINLISTE  2023            

Dag/dato: Tidspunkt: Arrangement: Ansvarlege 
Laurdag 18. mars kl.10.00 Dugnad Styret (meld frå til styret at du kjem) 

Søndag 23. april kl.14.30 - 17:00 Trening/Jaktskyting Håvard, Jan Åge Liseth 

Tysdag 25. april kl.17.30 - 19.00 Trening/Jaktskyting Håvard, Per Helge Olsbø 

Søndag 30. april kl.14.30 - 17.00 Trening/Jaktskyting Emil F, Bertil Olsbø 

Tysdag 2. mai   kl.17.30 - 19.00 Trening/Jaktskyting Harald, Svein Leirgulen 

Søndag 7. mai kl.14.30 - 17:00 Trening/Jaktskyting Øystein, Leif Jarle Olsbø 

Søndag 14. mai kl.13.00 - 17.00 Skytingens Dag STYRET 

Søndag 4. juni kl.13.00 - 17.00 Trening/Jaktlagskyting Per Kristian, Asle Skaar 

Tysdag 13. juni kl.17.30 - 19.00 Trening/Jaktskyting Øystein, Magnus Endal 

Søndag 18. juni kl.14.30 - 17.00 Trening/Jaktskyting Øystein, Geir Olsbø 

Søndag 25. juni     kl.11.00 - 17.00 Lagskyting/Dugleikmerke 

Påmelding innan 24. juni 

STYRET 

Tysdag 4. juli kl.17.30 - 19.00 Trening/Jaktskyting Harald, Knut Erlend Dombestein 

Søndag 16. juli kl.14.30 - 17.00 Trening/Jaktskyting Harald, Rune Leirgulen 

Tysdag 25. juli kl.17.30 - 19.00 Trening/Jaktskyting Per Kristian, Trond Furnes 

Tysdag 1. aug. kl.17.30 - 19.00 Trening/Jaktskyting Per Kristian, Geir Aardalsbakke 

Søndag 6. aug. kl.14.30 - 17.00 Trening/Jaktskyting Emil F, Steffen Hamre 

Tysdag 8. aug. kl.17.30 - 19.00 Trening/Jaktskyting Emil F, Mattis Hamre 

Søndag 13. aug kl.14.30 - 17.00 Trening/Jaktskyting Håvard, Arild Leirgulen 

Søndag 20. aug. kl.14.30 - 17.00 Trening/Jaktskyting og 

STENGE  BANA 

STYRET 

 

Per Kristian Elde Tlf. 9523 7956 

Øystein Kolseth Tlf. 9085 0508 

Håvard  Lofnes  Tlf. 9596 1780 

Harald Skaar  Tlf. 9131 4961 

Emil Forsberg  Tlf. 4764 0221 

 
Styret oppfordrar til betaling over terminal (evt. med VIPPS, 580 555). 
Det er ikkje høve til betaling med kontantar! 
 

Styret ber om at dei som ikkje kan møte til oppsett tid, seier frå til leiar på  tlf. 9523 7956. 

 

Dei ansvarlege skal ha med mobiltelefon, samt lese oppslag; Krise- og beredskapsplan. 

 

Den som står først på lista (utheva skrift), har hovudansvar og kontaktar medansvarlege.   

Nøkkel til bana får ein ved å ta kontakt med leiar. (9523 7956). 

 

All skyting må skje i samsvar med baneinstruksen, jf. stengd vegbom og varselflagg skal vere heist. 

Baneinstruksen er oppslegen på skytebana. Krise- og beredskapsplan er oppslegen på skytebana. 

 

Våpenkort skal visast fram ved kjøp av ammunisjon!  

«Vi over 60-treff» 

Trygge møteplassar er med på å skape trygge lokalsamfunn.  

25. april inviterte styret i Kolset Sanitetsforeining  til «Vi over 60-treff» i Kolset oppvekst. 

«Havtrekkjen» gleda oss med flott musikk og spelte til allsong. Utdrag frå dei gamle «Losje-» 

og «Frambøkene» vart lese av Margunn og Bjørg. Espen Gulliksen stilte på kort varsel og 

orientere og advarte om «Svindel på nettet». Og praten gjekk godt rundt borda i mat- og 

kaffiøkta. 

Takk til alle som var med oss, både med programinnslag og som gjestar!  

Vi vil arrangere fleire treff, så meld deg på når invitasjonen kjem i postkassa!  

       

     

 

Kolset Sanitetforeining gir blomehelsing til dei eldre i bygda.  

Styret har vedteke å gje ei blomehelsing  til alle som fyller 80, 85,90, 95 og 100 år.  

Til dei som vert 100 år og eldre, vil vi gje ei helsing kvart år.  

Rugsund sokneråd 
 

6734 RUGSUND  

                       

Oversikt kommande gudstenester i Rugsund sokn 

(Med atterhald om endringar) 

 

14. mai kl 1100  Gudsteneste m/dåp   (denne blir i staden for 18.mai) 

27. mai kl 1030    Konfirmasjon  

11. juni kl 1600   Hunskår kapell- kyrkjekaffi 

27. aug. kl 1100 Friluftsgudsteneste på Gloføykje – kyrkjekaffi 

 

 

Kyrkjevalet 2023 

11.september kl 1500-1800 Kolset Oppvekst 

Informasjon om førehandstemming kjem når dette er avklart. 

 

 

Rugsund sokneråd takkar for gode tilbakemeldingar for jobben vi gjer, og 

takkar alle for godt samarbeid og oppmøte i kyrkja.  

Vi ønskjer at alle får ein fin vår, og ein god sommar. 

 

 

Rugsund sokneråd 

Rugsund sokn 

  

 

Nominasjonsgruppa sitt 

forslag for nytt sokneråd 

2023-2027 for Rugsund 

sokn ser slik ut: 
 

1.  Audhild Storøy 
2.  Asle Skaar 
3.       Gunnhild Lofnes 
4.  Grethe Storøy 
5.       Irene Storøy 
6.  Jon Nygård 
7.  Kristin Iselin Lund 
8.  Kjell Klubben 
9.  Bodil S. Edvardsen 
10. Reidar Nygård 

 
Nominasjonsgruppa var:  

Bjørg Lofnes, Bjørg Olsbø, Åsmund Bortne,  
Audhild Hunskår og Arnvid Strømmen 
 



 
16 

 

Gloføk 

For ei tid sidan fekk KKU brev frå kommunen om at søknaden om gangsti, platting og gapahuk 

på Gloføk var godkjend med nokre endringar. «Promenaden» vart også ettergodkjent.  

Her er eit utdrag frå Kommunen sitt svar: Gnr. 66 bnr 7 Løyve til å etablere gangsti, platting 

og gapahuk og godkjenning av eksisterande gangsti langs sjø, plassert på gardsnr. 66. 

bruksnr. 7 

Vedtak:  

1) De får løyve til etablering av gangsti, platting og gapahuk med avgrensa storleik og endra 

plassering i høve til søknad, plassert på gardsnr. 66 bruksnr. 7. 

2) Etablert gangsti langs sjø blir godkjend i samsvar med søknad. 

Vilkår for vedtaket: 

1 Platting må avgrensast til 3 m X  5 m, og trekkjast tilsvarande tilbake frå sjø. 

2 Takutstikk på gapahuk må avgrensast til 0,5 m. 

3 Gangsti, gapahuk og platting må elles plasserast i samsvar med situasjonsplan. De må 

kunne leggje fram dokumentasjon på plasseringa. 

4 Gangstien må ettersjåast og stengast av tiltakshavar dersom denne blir skada slik at 

det utgjer fare for allmenta å bruke han. 

5 Ved opphøyr av bruk/vedlikehald av anlegget, må tiltakshavar syte for fjerning og 

opprydding. 

6 Du må setje i gang arbeidet innan tre år. Etter tre år er godkjenninga ugyldig. Det same 

gjeld dersom arbeidet blir innstilt i lengre enn to år. 

7 Avfall frå byggjetiltaket skal leverast til godkjent avfallsmottak. 

8 Gapahuken skal vere allmenn tilgjengeleg, og de må ikkje ta i bruk gapahuken til anna 

enn friluftsføremål. 

9 Du må følgje godkjende teikningar i byggjearbeidet. Meld eventuelle forandringar til 

kommunen før endringane veret utført. Du må sende reviderte teikningar til oss før vi 

kan skrive ut ferdigattest.  

10 Fotodokumentasjon på utført tiltak må leggjast ved ferdigmelding. 

 

Grunngjeving for dispensasjon: 

Tiltaka har avgrensa omfang, og påverkar ikkje strandsone og landskap negativt. Tiltaka råkar 

ikkje registrerte natur- eller kulturverdiar, og er positive for allmenn ferdsel og friluftsliv. 

Omsyna bak forbodet mot tiltak i strandsona vert såleis ikkje vesentleg tilsidesett. 

Tilrettelegging av området har store fordelar for friluftsliv, bulyst og trivsel, og kun mindre 

ulemper ved at det  er gjort inngrep i del av fjære i samband med etablering av gangstien langs 

fjæra. Fordelane samla sett vurdert som klart større enn ulempene, og vilkåra for dispensasjon 

er vurdert som oppfylte. 

Kopi av dispensasjonsvedtaket er sendt Statsforvaltaren i Vestland til klagevurdering, og 

vedtaket er ikkje påklaga. 

Når det gjeld gebyret for handsaming av søknaden (kr 11 520), er dette avtalt dekka gjennom 

næringsfondet.  

Arbeidsgruppa har etter Statsforvaltaren sitt avslag på første søknaden vår, møtt stor velvilje 

og positivitet frå kommunen si side. Vi har altså fått løyve til å byggje tresti ca 40 meter lang 

og 1,2 meter brei, platting på 3m X 5 m, og gapahuk 4m X 5 m. 

No skal vi planlegge og setje i gang arbeidet. Vi prioriterer trestien og plattingen med 

rastebord no i første omgang, og vi håpar nokre av dykk vil vere med på dugnad etter kvart. 

 

 

 

 

 

 

 

 

 

 

 

 

Gloføk hatt ein god del besøkjande no i vår, og badesesongen var tidleg i gang. Biletet viser 

påskebading av fire unge damer sørfrå. (Foto TB) 

 

Ei tid før påske var vi ein gjeng som rydda området for tang, plast og rekved. Samstundes 

smurde vi rasteborda då dei vart plassert  ut. Vi håpar på ein varm og god sommar med mange 

besøkjande, både lokale og tilreisande. Ta gjerne ettermiddagskaffien ved eit av borda, og 

med kikkert kan du sikkert følgje klatrarar opp gjennom Via Ferrata! 

JL 

17. mai, frigjeringsdagen vår. 

 

Av Sverre Magne Dyrstad 

Ingen av oss levde då Grunnlova blei besegla på Eidsvoll 17. mai 1814, etter 434 år under 

Dansk styre. I 1814 måtte Danmark avstå Norge til Sverige som krigsbytte. Norge var framleis 

ikkje eit fritt land. Ingen av oss levde heller den 7. juni 1905 då unionsoppløysinga med 

Sverige var eit faktum. Norge blei endeleg eit fritt og sjølvstendig rike, med eit reint norsk 

flagg utan unionssymbol. 

Det vara ikkje lenge. Etter berre 35 år kom tyske troppar og hertok landet vårt. Mange av oss 

kjende fleire av dei som kjempa for at Norge skulle få behalde fridomen i 1940. Overmakta 

blei for stor, og mange unge menneske, også frå Kolset krins, drog då ut og kjempa vidare for 

at vi igjen skulle få eit fritt land. 

Fridomskampen i Norge vara i 5 år, men for dei som hadde sitt arbeid i handelsflåten og 

måtte bringe forsyningar til dei allierte, varte fridomskampen i 6 år. Johan Friis frå Rugsund 

var mannskap på det første norske skipet som krigsforliste, nemleg M/S Ronda frå Bergen, 

som blei minesprengt 13. september 1939. 

I dag er vi stor takk skuldig til alle dei som deltok i fridomskampen, og frå Kolset krins var 

dette mange og offeret var stort. 4 ungdommar mista livet, og dei er heidra med ein bauta 

ved Rugsund kyrkje. 

Til mobiliseringa i april 1940 er fylgjande namn kjende: 

• Lofnes, Peder - Lofnes 

• Rise, Orvald - Hennøystranda 

• Rise, Peder - Hennøystranda 

• Rylandsholm, Alvin - Hennøystranda 

Dei som reiste ut og kjempa der: 

• Friis, Johan frå Rugsund. Omkom 13. September 1939 på M/S Ronda, 18 år gamal 

• Haug, Hilmar frå Kolset. Omkom 27. juli 1942 på D/S Leikanger, 19 år gamal 

• Leirgulen, Olai Edwin frå Leirgulen. Døydde av krigsskade, 16 desember 1946, 28 år 

gamal 

• Lofnes, Jostein frå Lofnes. Omkom 27 juli 1942 på D/S Leikanger, 24 år gamal 

• Lofnes, Ottar Leonard frå Lofnes. Født 1921. Krigssiglar. Blei etter krigen busett i USA 

• Lofnes, Sigvald Olav frå Lofnes. Født 1915. Krigssiglar 

• Lofnes, Sverre frå Lofnes. Født 1921. Var i Royal Air Force (RAF) i Litle Norway i 

Canada 

• Nygård, Peder frå Nygård. Født 1910. Krigssiglar 

Fylgjande av disse ungdomane, saman med seks andre ungdommar frå distriktet, reiste 

vestover med M/K Farmann i 1941. Skipper på turen var Sverre Lofnes: 

• Hilmar Haug, 18 år 

• Olai Edwin Leirgulen, 23 år 

• Jostein Lofnes, 23 år 

• Sverre Lofnes, 20 år 

Eigar av «Farmann» og far til Sverre, Steffen Lofnes, såg aldri båten sin att. Han gav frå seg 

levebrødet til familien og fleire sambygdingar som var mannskap om bord. Det viktigaste var 

likevel fridomskampen for ungdommane som la i veg vestover. 

TAKK! 

 

 

KKU vil rette stor takk til Sverre Magne Dyrstad 

for å fortelje oss den gripande historia om 

korleis unge menneske frå krinsen både kjempa 

og fall i kampen for fridomen 1940-1945. I 2021 

kom Sverre Magne ut med boka «Bremanger 

kommune under 2. verdskrig». Den er å få kjøpt 

på Nærbutikken i Leirgulen. 

